
va Buxoroda esa sanoat korxonalari va o'quv muassasalarida ham adabiy 

to'garaklar tashkil etilgan.1 

O’zbekiston yozuvchilar uyushmasi a'zolari bo'lgan viloyatlarda va 

shaharlarda to'garaklarga ushbu yozuvchilar rahbarlik qiladi, qaysiki viloyatda 

uyushma a’zoligini olgan ijodkor bo’lmasa, to'garaklarni boshqarish gazetalar 

tahririyatiga yuklangan. Afsuski, 1950 yilda Buxoro viloyatidan uyushma a’zo 

ijodkor yoqligi bois to’garak faoliyatiga gazeta tahririyati rahbarlik qilgan. 

Adabiy to'garaklar uchun dastur yosh yozuvchilar bilan ishlash komissiyasi 

tomonidan tuzilib, joylarga yuborilgan.  

1950-yilda O’zbekiston SSR yozuvchilar uyushmasining  faqat 

Samarqand filiali mavjud bo’lib, Buxoro bo’limi urush yillari o’z faoliyatini 

to’xtatgan edi. Shu sababli boshqa viloyatlar singari Buxoroda ham adabiy 

seminarlar matbuot jumladan, “Buxoro haqiqati” tahririyati huzurida 

tashkillashtirilgan edi. Ularga biriktirilgan rayosat azolari hududlardagi adabiy 

ishlarning holati uchun javobgar edi.  

Xulosa qilib aytganda, O’zbekiston yozuvchilar uyushmasi Prezidiumi 

yozuvchilarning viloyatlardagi kolxozchilar, ishchilar, ziyolilar va talabalar 

bilan yaqin aloqalarini mustahkamladi va rivojlantirdi. XX asrni ikkiga 

bo’luvchi 1950-yilda Buxoro adabiy muhitda ham jo’shqin hayot davom etar 

edi. Markazdan berilgan topshiriqlar, konsultatsiya uchun yuborilgan vakillar 

bilan adabiy muhit yanada qizg’in tus oladi. Yozuvchi adib Uyg’unning 

Buxoroda bo’lishi va adabiy tadbirlarda ishtiroki yosh qalamkashlarga katta 

saboq darsini o’tadi. Uyg’un rahbarligidagi Yozuvchi, shoirlar delegatsiyasi oliy 

ta’lim muassasalari, kutubxona, yirik korxona, maktab, kolxozlarga tashrif 

buyurib badiiy chiqishlar,  maruzalar  qildilar. Ushbu yilda Buxoroda adabiy 

seminar, adabiy to’garak faoliyat yuritar biroq, yozuvchilar uyushmasining 

Buxoro bo’limi tashkillashtirilmagan, ammo, tuzilishi uchun to’la ma’noda 

sharoit yetilib kelgan edi.  

 

БУХОРО АМИРЛИГИДАГИ ИЖТИМОИЙ ҚАТЛАМЛАР 

ФАОЛИЯТИ (XIX АСР ИККИНЧИ ЯРМИ – XX АСР БОШЛАРИ) 

Шодиева Шаҳло Солиевна –  

Бухоро давлат университети  

таянч докторанти 

 

Бухоро амирлиги ўз хусусиятига кўра аграр мамлакат бўлиб, 

мамлакат умумий аҳолисининг 65% ни деҳконлар ташкил этган2. Бухоро 

амирлигида қишлоқ хўжалик маҳсулотларининг асосий ишлаб 

чиқарувчилари ҳисобланган деҳқонлар қуйидаги гуруҳларга бўлинган:  

-кичик ер ӽудудига эга бўлган деҳконлар,  

-давлат ерларининг ижарачилари бўлган деҳконлар,  
                                                 
1Ўзбекистон МДА, 2356-фонд, 1-рўйхат, 162-иш,42-варақ 
2 Исмаилова Б. Бухарский эмират в период протектората (1868-1917 гг.). – Худжанд, 1997. –с.39 

-танхо, вақф ерларини ижарага олган деӽқонлар ва 

 -ерни ижарага олиб, ӽаққини ӽосилнинг бир қисми билан тўловчи  

деӽқонлар. Бундай деҳқонлар “чорикорлар” деб аталган. Бу сўз тожик 

тилида «тўртдан бир қисм», деган маънони ифодаловчи чораккок сўзининг 

шевага мослаштирилган кўриниши (Ш.Ш). 

Бухоро амирлигида узоқ вақтлардан бери жуда кичик ер ӽудудига 

эга ёки умуман ери бўлмаган ӽур-озод деӽқонлар мавжуд бўлиб, улар 

масжид, мадраса, мозор, қорихона ва шунга ўхшаш диний муассасаларга 

тегишли бўлган ерларни ижарага олиб, деӽқончилик билан 

шуғулланганлар. Шунингдек, ери ҳам, иш қуроли ҳам бўлмаган йирик 

заминдорларнинг қўлида ёлланиб ишловчи чорикорлар ҳам аҳолининг 

анчагина қисмини ташкил этган. Амирликда пахтачилик, боғдорчилик ва 

сабзавотчилик соӽаларида чорикорлик энг кўп тарқалган йўналиш бўлган1. 

Деҳқонлар, кичик ер эгалари жамиятнинг бошқа табақаларидан 

нафақат ижтимоий мавқеи, балки кийиниши, одоби, ахлоқи ва мулоқот 

шакли билан ҳам фарқ қилганлар. Деҳқонларнинг кийимлари ола-була 

рангли матодан салла (чунки энг арзони), халат-яхтакдан иборат бўлиб, 

маҳаллий шароитларда ишлаб чиқарилган бу буюм ва кийимлар дағал 

пахта матолари (карбос ёки қалами)дан тайёрланган, улар жуда қўпол, 

сифатсиз ва дағал кўринишда бўлган. Деҳконлар тоғлик ҳудудларда 

"Хомак" деб аталадиган дағал, кам ишлов берилган, сифатсиз ишланган 

чармдан, тўпиқсиз (мўкки) ёки хом, тозаланмаган чармдан  тикилган оёқ 

кийимлар (чоруқ)да юришган. Деҳқонларга мурожаат қилинганда "фуқаро" 

сўзи ишлатилиб, яшаш жойининг номи бевосита исмга қўшиб қўйилган, ер 

эгалари ва бойларга эса "бой" сўзи кўпинча ном охирида қўйилиб, унинг 

номи ушбу исм эгасининг бой, заминдор ва мулк эгаси эканлигини 

англатган2. Масалан: фукаро Сўфий Муҳаммади Лангари (Лангар 

қишлоғидан деқон Сўфи Муӽаммад); Муӽаммад Нидои Заркў-йи (Заркў 

қишлоғидан Муӽаммад Нидо); Рузибой Гулистони (Гулистон қишлоғидан 

Рўзибой) ва ҳоказо. 

Амирлик аҳолисининг бир миллионга яқини Ҳисор тоғ тизмаси 

этагларида ва қисман Ғарбий Бухоро даштларида яшаган кўчманчилар 

бўлган. Бунга ўзбеклар ва туркманларнинг айрим қабилалари, шунингдек, 

қирғизлар ҳам кирган. Амирлик аҳолисининг деӽқончиликдан кейин 

иккинчи энг муҳим машғулоти кўчманчи ва ярим кўчманчи аҳоли 

томонидан шуғулланиладиган чорвачилик соӽаси бўлган. Барча 

суғориладиган текис ва пастекисликлар шудгорланиб, қайта ишланиб, экин 

экиладиган майдонларга айлантириб олинган. Суғорилмайдиган 

                                                 
1 Қаранг: История народов Узбекистана. Т.2. отв. ред. Бахрушина С.В. Т.: Изд  АН УзССР, 

1947. -514с. 
2 Кисляков Н.А Патриархально-феодальные отношения среди оседлого сельского населения 

Бухарского ханства в конце XIX – начале XX вв. //Тр. Ин-та этнографии им. Миклухо-Маклая 

Н.С. – 1962. –Т. 74. –С.86. 

майдонлардаги жуда кам ўт–ўланлар жуда қисқа баӽор мавсумидагина 

кўкариб, тез фурсатда қуриб, қовжираб қолган. Мана шу жойларда ва шу 

шароитларда амударё туркман қабилалари, ўзбек қабилалари чорвачилик 

билан шуғулланишган. Амирликнинг ғарбий ва шимолий қисмларида 

кўчманчилик билан яшовчи қирғизлар ҳам чорвачилик билан 

шуғулланганлар. 

Шуни таъкидлаш керакки, чорвадорлар, яъни кўчманчилар асосан 

амирликнинг шарқий қисмида, ясси пасттекисликларнинг охири қир-адир 

ва тоғларга бориб тақалувчи ӽудудларда чорвадорлик билан 

шуғулланишган. Чорва моллари тоғлар ён бағирларида баландликларга 

кўтарилиб, абадий қорлар ястаниб ётган ӽудудларгача чиқиб кетган. Куз 

бошланиши билан чорвадорлар мол, қўй-қўзиларни ӽайдаб, тоғдан тушиб, 

қишни ўтказиш учун дараларда жойлашганлар. 

Амирликдаги чорвачиликнинг барча тармоқларидан энг муҳими 

қўйчилик бўлиб, асосан юқори қийматли қоракўл терилар етиштириш кенг 

тарқалган, сўнгра навбатни эчкичилик, қорамолчилик, туячилик, отчилик 

ва бошқа соӽалар давом эттирган. 

Қўйчиликда чорвадорлар учун энг катта муаммо амирликда 

ветеринария хизмати ёки кузатувининг йўқлиги бўлиб, кўпинча ӽар хил 

ветеринар касалликлар қўйларнинг оммавий ўлимига сабаб бўлган1. 

Кўчманчи ва ярим кўчманчи қабилалар орасида ҳар бир қабила гуруҳи 

(жамоаси) алоӽида иқтисодий ёки маъмурий бирликда бўлган. Жамоа 

аъзолари ўзларининг яйлов ерларига эга бўлган бўлсаларда, лекин аслида 

улар тўлиқ феодал-бой ӽукмрон синфларнинг ихтиёрида бўлганлар. 

Уларнинг ўтроқ хаёт тарзига ўтишлари жараёни аслида тарихан 

прогрессив ҳодиса бўлган, чунки бу кўчманчилар кўчманчи 

чорвадорликдан қишлоқ хўжалиги ишлаб чиқаришининг янада самарали 

усули – ерларни ишлов бериб қишлоқ хўжалиги маӽсулотлари ишлаб 

чиқариш соӽасини ривожлантиришга ӽисса қўшганлар. 

ХIХ аср бошларида умуман Ўрта Осиёнинг кўпгина ӽудудларида 

ва хусусан Бухоро амирлигида ӽам ҳунармандчилик ҳали қишлоқ 

хўжалигидан тўлиқ ажралмаган эди. Кўпчилик ҳунармандлар ёз 

вақтларида кўпроқ вақтларини озиқланиш учун, тирикчиликни юритиш 

учун сабзавот, резавор ва мевалардан баӽраманд бўлиш мақсадида ўзлари 

бевосита ўз ерларида ишлаганлар ва қишлоқ хўжалиги маӽсулотлари 

етиштирганлар.  Амирликнинг шаҳар ва катта қишлоқларида катта 

ижтимоий гуруҳ ҳунармандлардан иборат бўлган. Ишлаб чиқаришнинг 

асосий шакли оғир қўл меҳнати ва самарадорлиги жуда паст бўлган 

ибтидоий-содда технологияга асосланган ҳунармандчилик бўлган. 

                                                 
1  Искандаров Б.И. Восточная Бухара и Памир во второй половине XIX в. Ч.2. Изд. АН Тадж. 

ССР,  Душанбе, 1963. С -203. 

Шундай бўлишига қарамасдан Бухоро шаҳри узоқ йиллар 

давомида Ўрта Осиёдаги энг йирик ҳунармандчилик марказларидан бири 

бўлиб келган. 

Мамлакатда ҳунармандчиликнинг қуйидаги турлари кенг тарқалган 

бўлган: тўқувчилик, металлга ишлов бериш, темирчилик, ўймакорлик, 

чармга ишлов бериш, қурилиш ҳунармандчилиги, озиқ-овқат ва гилам 

ишлаб чиқариш ва бошқалар. О.А.Сухареванинг фикрича, Бухоро 

амирлигида ҳунармандчиликнинг бир неча тармоқлари мавжуд бўлган1. 

Бухоро, Самарқанд ва Қоратоғда ранг-баранг ипак матолардан "шоӽи" ва 

хилма-хил нақшларга бой бўлган, "абр" (булут) услубидаги каштага эга 

бўлган атлас матолари ишлаб чиқарилган. Дарвоз беклигида жундан турли 

жун ва ярим жун матолар тўқилган. Эркаклар ҳам, аёллар ҳам тўқиш билан 

шуғулланишган. Деҳконлар ҳунармандчилик билан асосан қишда 

шуғулланганлар2. 

Бухоро амирлигида тўқувчиликдан ташқари темирчилик, кумуш 

ва олтиндан зеб-ӽашам буюмлари ишлаб чиқарадиган заргарлик, 

кулолсозлик, ёғоч ўймакорлиги, қуролсозлик, этикдўзлик каби яна бошқа 

турли ӽунармандчилик соӽалари ӽам мавжуд бўлиб, кенг ривож олган. 

Бухоро амирлигининг барча шаҳарларида бир хил касбдаги ҳунармандлар 

у ёки бу ӽудудни (асосан маӽалла ва гузарларда, ёки тим ва тоқиларда) 

эгаллаб, ўзига хос жамоалар ёки ӽозирзамон тилида айтганда бир турдаги 

корпорациялар тузганлар. Хўжандлик ӽунармандлар асосан металлга 

ишлов бериш ва металл буюмлар ишлаб чиқаришга чуқур 

ихтисослашганлар (совуқ қурол-яроғ ишлаб чиқариш, қўнғироқлар ясаш, 

уй рўзғор буюмлари ясаш ва ӽоказо). Хўжанд ҳунармандларининг 

маҳсулотлари ҳатто Бухоро амирлигининг бошқа вилоятларига ҳам 

экспорт қилинган. Ҳисор ва Қоратегин ҳунармандлари ўзининг ханжар ва 

киличларининг сифати ва қулайлиги билан шуӽрат қозонганлар. Ўратепа 

шаҳри ӽунармандалари сифати ӽисорлик ӽунармандларникидан 

қолишмайдиган совуқ қуроллар ва ханжарлар ишлаб чиқариш билан 

машҳур бўлган. Ванча водийси узоқ вақт давомида ўша ердан қазиб 

олинадиган темир билан машҳур бўлган. Бу ерда "азалдан чўян ишлаб 

чиқарилган ӽамда темир ва пўлат тайёрланган"3. Бу ердан чўян, темир ва 

пўлат барча яқин ҳудудларга ва ҳатто Қўқон хонлигига ҳам экспорт 

қилинган. 

Ҳунармандчилик ва савдо-сотиқнинг ривожланиши, ишлаб 

чиқарилган маҳсулотларнинг сифатининг яхшилиги, хилма хил ва 

бетакрорлиги Бухоро, Самарқанд, Хўжанд, Ўратепа, Ҳисор каби 

                                                 
1 Сухарева О.А. позднефеодальный город Бухара конце XIX  - начала XX вв. Т.:1962. –Ч. 2. -. 

182. 
2 Писарчик А.К. О народном прикладном искусстве Таджикистана // Тр. АН Тадж. ССР. – Т.29. 

–Вып.2 –С.93. 
3 Минаев И. Свидения о странах по верховьям Аму-Дары (по 1878 г.). – СПб.: 1879. –С 197. 

шаҳарларнинг ўсиб ривожланишига ёрдам берган. Ўлканинг йирик 

шаҳарларида ҳунармандчилик ишлаб чиқаришнинг мустақил тармоғи 

бўлган, қишлоқларда эса қишлоқ хўжалиги билан бирлаштирилган: 

деҳконлар қишда ҳунармандчилик, ёзда эса қишлоқ хўжалиги билан 

шуғулланганлар. 

Товар ва маҳсулотларни сотишда улардан махсус "даллоли" 

тўлови  ӽам ундирилиб, унинг миқдори товар қийматининг 7% га ёки 

ундан кўпга тенг бўлган. Бухоро амирлиги бозорларида харидорлар 

брокерлар (даллоллар) воситачилигисиз иш қила олмаганлар. Уларнинг 

"хизматлари" жуда қиммат бўлган. Улар деярли барча савдо сотиқ 

ишларида иштирок этишган. Кўпинча, улар сотувчи билан олдиндан нарх 

ҳақида умумий тил топишиб, келишиб олишган ва бу молларини сунъий 

равишда оширилган нархлар билан сотганлар. Гувоҳларнинг сўзларига 

кўра, ХIХ асрнинг 20 йилларида Бухородаги даллоллар "жуда кўп эди ва 

ҳар бир нарса, нафақат қиммат, балки майда-чуйда нарсаларни ҳам уларсиз 

сотиб олиш мумкин эмас эди"1. Даллоллик ўша вақтда 

қонунийлаштирилган фирибгарлик бўлган. 

Ҳунармандларнинг иқтисодий аҳволи ӽам деҳқонларнинг аҳволидан 

унча фарқ қилмаган. Уларнинг ӽам даромадлари оилаларини қўллаб-

қувватлаш ва хом ашё сотиб олиш учун зўрға етган, баъзида шу 

харажатларни ӽам қопламаган. 

Ҳунармандлар, деҳконлар каби, ўзларининг анъанавий кийимлари, 

урф-одатлари ва муносабат шаклларига эга бўлганлар. Улар кичик оқ 

салла, пахтали либос-чопон ёки яктак, хом чармдан тикилган этик ёки ёғоч 

пойафзал кийганлар. Уларни касбига қараб "усто" деб аташган. "Усто" 

сўзи одатда кишининг исмидан олдин жойлаштирилган ва ундан кейин 

касбнинг номи келган. Масалан, усто Карим-мўзадўз (уста Карим-

этикдўз); усто Раҳмати-оҳангар (уста Раҳмат-темирчи) ва ҳоказо. 

Амирликдаги ҳунармандлар ўз низоми - "рисола"га эга бўлган, бу низом 

диний руҳда тузилган бўлиб, унга қатъий амал қилишган2. 

Е.К.Мейндорффнинг ўз асарида таъкидлашича, Бухорода ярим 

чақиримгача чўзилиб кетган, икки томонида расталар билан тўлган 

кўчаларни кузатиш мумкин бўлган. Бир савдо қатори аёллар пойафзали 

билан тўлган бўлса, яна бири мушк анбар билан тўлган, учинчиси-унча 

қиммат бўлмаган қимматбаҳо тошлар билан масалан, форс ферузаси, 

Бадахшон ва Арабистондан олиб келинган татар ёқутлари, ӽар хил олтин 

тақинчоқ ва зебу-зийнатлар ва ӽоказо товарлар билан тўлиб тошиб кетган, 

деб таъкидлайди. Яна Мейендорффнинг таъкидлашича, Бухорода Амир 

Хайдар даврида 14 та карвонсарой бўлган, яъни: Абдуллажон, Қушбеги, 

Ҳинди, Нўғайи, Хўжа-Жўйбори, Тошкент, Қарши, Мирагул, Амири, 

                                                 
1 Бурдин. Русские в Бухаре 1820 г. (записке очевидца)// справочная книжка Оренбургской 

области в 1821 г. С-27. 
2 Бу ҳақида қаранг: Сухарева О.А. Бухара XIX - начала XXвв. – М.: 1966. – С.236. 

Куллата Фишана, Дангула-шира ва иккита Урганч карвонсаройлари бўлиб, 

2 та Урганч карвонсаройи энг кичиклари бўлган. Энг каттаси-Абдуллажон-

сарой 1819-йилда Амир Хайдар даврида қурилган бўлиб, бу ерда бир хона 

учун ижара ҳақи бир ойда 16 руб/ сўм атрофида бўлган1. 

Бухоро амирлигида аҳолининг катта қисми қишлоқ хўжалиги 

соҳасида банд бўлиб, ишлаб чиқаришнинг асосий шакли оғир қўл меҳнати 

ва самарадорлиги жуда паст бўлган ибтидоий-содда технологияга 

асосланган ҳунармандчилик бўлган. Аммо шунга қарамасдан, 

ҳунармандчилик ва савдо-сотиқнинг ривожланиши, ишлаб чиқарилган 

маҳсулотларнинг сифатининг яхшилиги, хилма хил ва бетакрорлиги 

Бухоро, Самарқанд, Хўжанд, Ўратепа, Ҳисор каби шаҳарларнинг ўсиб 

ривожланишига ёрдам берган. Бухоро амирлигида бозорлар ҳар доим 

гавжум бўлиб, деҳқон ва ҳунармандлар томонидан бозорга олиб чиқилган 

маҳсулотлар нафақат ички, балқи ташқи савдода ҳам ўз ихлосмандларига 

эга бўлган.   

МИРЗА НАСРУЛЛОҲБИЙ ҚЎШБЕГИ – ИСЛОҲОТПАРВАР ВАЗИР 

Нормуродова Г.Б.-  

СамДУ., тарих фанлари доктори 

 

XX аср бошларига келиб, протекторат Бухоро амирлиги ва Хива 

хонликлари ижтимоий-сиёсий ҳаётида мураккаб тарихий жараёнларнинг 

юз бериши давомида, ҳокимият тепасига узоқни кўра олган нуфузли 

давлат арбобларининг келиши ҳамда самарали фаолияти кўзга ташланади. 

Россия империясининг ярим мустамлакаси ва бошқа томондан, ижтимоий-

сиёсий ҳаётда ички кучлар ўртасидаги зиддиятларнинг тобора 

кескинлашиб бораётган бир даврида, давлат сиёсатини ақл-заковатга 

таяниб бошқариш ҳукумат арбобларидан катта масъулият талаб этганди. 

Бухоро амирлиги ва Хива хонликларида бош вазир сифатида шундай 

вазифаларни деярли тўлақонли равишда бажарган шахслар қаторида – 

Мирза Насруллоҳбий қўшбеги ва Исломхўжалар номи тарихга муҳрланган. 

Таъкидлаш лозимки, бу каби шахсларни персонографик жиҳатидан 

ўрганиш ва уларнинг жамият ҳаётига кўрсатган тарихий хизматларини 

очиб бериш тарих фанида мавжуд илмий бўшлиқларни тўлдиришга имкон 

беради. 

1910-1917 йилларда Бухоро амирлиги ижтимоий-сиёсий ҳаётида 

қўшбеги, яъни бош вазирлик фаолиятини олиб борган Мирза 

Насруллоҳбий қўшбеги ўзига хос тарихий из қолдирган давлат 

арбобларидан ҳисобланади. Маълумки, амирлик бошқарув соҳасида 

қўшбеги энг юқори мансаблардан саналиб, бир вақтнинг ўзида бош вазир 

ваколатига эга бўлган. Одатда, бундай лавозимга давлатнинг эски, 

тажрибали, ишбилармон, сиёсий аҳволидан хабардор бўлган кишилар 

тайинланган. Мирза Насруллоҳбий ҳам бу лавозимга тайинлангунга қадар, 

маълум амал поғоналарини жумладан бий, парвоначи каби амалларни 

бажариб келган. Хусусан, бошқарув аппаратида юқори даражали 

амаллардан бўлган парвоначи - олий ҳукмдорнинг буйруқ, фармонларини 

умаро, уламо ва барча аҳолига етказган ва одатда “аморатпаноҳ” унвони 

билан юритилган.  

“Тарихи нофеий” асарида келтирилишича, амирлик мансаблари 

орасида қўшбеги “вазоратпаноҳ”, “вазорати олий” деб юритилиб, 

давлатнинг барча ишлари унинг қўлида бўлган. Қўшбеги калон ва қўшбеги 

поён сифатида бўлинган бу мансаблар орасида қўшбеги калоннинг ҳуқуқи 

бошқа вазирларникидан ортиқ бўлиб, у ҳибсга олиш, жазо бериш, қатл 

